
BORD OIDEACHAIS AGUS OILIÚNA ÁTHA CLIATH AGUS DHÚN LAOGHAIRE
An Chairt um Dhínit agus Meas ag an Obair
Beartais agus Nósanna Imeachta chun dul i ngleic le hIdirdhealú, Ciapadh, Ciapadh Gnéasach agus Bulaíocht san Ionad Oibre.

Bord Oideachais agus Oiliúna Bhaile Átha Cliath agus Dhún Laoghaire
An Chairt um Dhínit agus Meas ag an Obair
1.
CUSPÓIR
Is é cuspóir na cairte tiomantas BOOÁCDL a léiriú maidir le bearta a chur i bhfeidhm agus a chur chun cinn ar mhaithe le dínit na bhfostaithe a chosaint agus chun meas ar dhaoine eile ag an obair a spreagadh.  Déantar sin trí thimpeallacht oibre a chruthú atá saor ó idirdhealú, ciapadh, ciníochas, ciapadh gnéasach, bulaíocht, agus iompar dímheasúil, trí dhéileáil go héifeachtach le haon ghearáin faoi iompar den sórt sin, trí fháiltiú roimh éagsúlacht agus trí chomhionannas fostaíochta a chur chun cinn.
Is ann don chairt seo chun treoir phraiticiúil a thabhairt don fhoireann maidir le: 
· cad is brí le hidirdhealú, ciapadh, ciapadh gnéasach, bulaíocht agus iompar dímheasúil;
· conas is féidir an iompar do-ghlactha seo a dhíspreagadh;
· conas feasacht na bainistíochta agus na foirne a ardú chun an poitéinseal go dtarlódh an cineál sin iompair do-ghlactha a shainaithint;
· cad iad na bearta is ceart a ghlacadh má tharlaíonn sé lena chinntiú go bhfuil nósanna imeachta leordhóthanacha ar fáil go héasca chun déileáil leis an bhfadhb, lena chinntiú go gcaitear go cothrom leis na páirtithe go léir, idir an gearánach agus an freagróir, chun an fhadhb a réiteach agus chun cosc a chur ar atarlú. 
Tá sé tábhachtach a thabhairt faoi deara, cé nach féidir le BOOÁCDL ráthaíocht a thabhairt go gcoimeádfaí gearán maidir le ciapadh, gnéaschiapadh nó bulaíocht faoi rún, go ndéanfaidh sé gach iarracht a chinntiú go gcoimeádfaidh gach duine lena mbaineann an gearán faoi rún agus é á imscrúdú.
I gcás gur ghá agallamh a chur ar fhinnéithe mar chuid d’imscrúdú beifear ag súil go mbeidh meas acu ar phríobháideacht na bpáirtithe atá i gceist trí staonadh ó na líomhaintí a phlé le comhghleacaithe oibre eile nó le daoine lasmuigh den eagraíocht.  
Ní sháraíonn aon ní sa chairt seo cearta dlíthiúla agus reachtúla duine.
Tá sé mar chuspóir ag an gcairt seo beartas agus nósanna imeachta BOOÁCDL amach maidir le ciapadh, ciapadh gnéasach agus bulaíocht a leagan agus tugtar breac-chuntas ar an nós imeachta atá le leanúint i gcás go mbraitheann aon bhall foirne go ndearnadh ciapadh orthu.  
2.
RAON FEIDHME
Is dearbhú í an chairt seo um dhínit ag an obair ar ár dtiomantas do thimpeallacht dhearfach oibre a chruthú agus a chothabháil, ina n-aithnítear agus ina gcosnaítear ceart gach duine chun dínite san ionad oibre.
Tá dualgas agus freagracht ar gach duine, cibé acu an fostaithe go díreach againn nó ar conradh linn atá siad, seasamh leis an gcairt seo maidir le dínit ag an obair.  Tá freagracht shonrach ar bhainisteoirí san ionad oibre forálacha na cairte a chur chun cinn.  
Tá feidhm ag an gcairt seo le linn gnáth-am oibre in áitreabh an BOO agus freisin ag imeachtaí sóisialta a bhaineann leis an obair, ag turais ghnó agus ag gníomhaíochtaí eile a bhaineann leis an obair, ar nós cúrsaí oiliúna nó comhdhálacha, cibé an mbíonn nó nach mbíonn siad ar siúl in áitreabh an BOO, agus cibé an dtarlaíonn nó nach dtarlaíonn siad le linn gnáthuaireanta oibre. 
3.
AN BEARTAS COMHIONANNAIS & ÉAGSÚLACHTA
Tá BOOÁCDL tiomanta do chomhdheiseanna fostaíochta agus beidh gach beartas, nós imeachta agus cleachtas fostaíochta bunaithe ar thuillteanas, cáilíochtaí agus inniúlachtaí.  Ní bheidh tionchar ná éifeacht ar chleachtais fostaíochta agus earcaíochta mar gheall ar inscne, stádas sibhialta, stádas teaghlaigh, claonadh gnéasach, míchumas, aois, cine, nó reiligiún fostaí, ná toisc gur den Lucht Siúil iad.  Tá gealltanas maidir le pá comhionann as obair chomhionann intuigthe i gconarthaí fostaíochta BOOÁCDL.  Ar an tslí chéanna, ní úsáidfear aon cheann de na forais a liostaítear thuas mar bhunús le haon chinneadh a dhéanamh agus soláthraithe seirbhíse á roghnú. 
Tacaíonn BOOÁCDL leis an gceart chun dínite san ionad oibre agus cuireann sé an ceart sin chun cinn.  Caitear go cothrom le gach duine a oibríonn i BOOÁCDL agus léirítear meas orthu as a n-indibhidiúlacht agus a n-éagsúlacht.  Ní ghlacfaidh BOOÁCDL le hidirdhealú, le bulaíocht, le ciapadh gnéasach, le ciapadh ná le hiompar dímheasúil ag fostaí amháin nó ag grúpa fostaithe i gcoinne duine eile nó daoine eile ar chúis ar bith.  Is féidir easpa measa a léiriú i bhfocail, in iompraíocht, i ngníomhartha nó in iompar.  Cuireann an BOO cultúr dínite, measa agus oscailteacht don éagsúlacht chun cinn san ionad oibre, cultúr is ceart do gach fostaí.a léiriú ina ngníomhartha agus ina n-iompar.  I gcás go léirítear easpa measa, measfar gur shárú é sin luachanna an BOO agus déileálfar leis mar ábhar araíonachta tromchúiseach dá bharr.  
3.1
Idirdhealú
Sainmhínítear idirdhealú mar chaitheamh le duine ar bhealach níos lú fabhar ná mar a chaitear, mar a caitheadh nó mar a chaithfí le duine eile, ar aon cheann de na naoi bhforas atá liostaithe thíos.  Glactar leis freisin gur tharla idirdhealú i gcás ina gcuirtear ceann amháin de na naoi bhforas i leith duine, nó i gcás ina gcaitear le duine a bhfuil ceangal aige le duine eile ar bhealach níos lú fabhar ná mar a chaithfí leis an duine eile sin de bhua an cheangail sin. 
Is mór ag BOOÁCDL rannchuidiú gach fostaí agus éilíonn sé ar gach fostaí staonadh ó aon chineál iompair a d’fhéadfaí a thuiscint mar chiontú, ciapadh nó idirdhealú i gcoinne fostaí/fostaithe eile.  Cé nach bhfuil sé teoranta do na forais atá liostaithe thíos, cuireann an beartas cosc ar aon chineál idirdhealaithe bunaithe ar na nithe seo a leanas:
· Inscne
· Stádas Pósta
· Stádas teaghlaigh
· Gnéaschlaonadh
· Creideamh reiligiúnach nó easpa creidimh
· Aois (16+)
· Míchumas nó nádúr an mhíchumais
· Cine, dath, náisiúntacht nó bunús eitneach nó náisiúnta
· A bheith nó gan a bheith den Lucht Siúil. 
3.2
Ciapadh
Cuireann na hAchtanna um Chomhionannas Fostaíochta, 1998 - 2015 cosc sainráite ar chiapadh.  Sainmhínítear ciapadh mar aon chineál iompair nach bhfuil ag teastáil ó dhuine agus a bhaineann le haon cheann de na naoi bhforas idirdhealaitheacha, is é sin iompar a bhfuil d’aidhm nó d’éifeacht aige dínit duine a shárú agus timpeallacht imeaglach, naimhdeach, táireach, náireach nó maslach a chruthú.  
Féadfaidh ciapadh a bheith follasach nó intuigthe; d’fhéadfadh teagmhas amháin a bheith i gceist leis nó d’fhéadfadh sé tarlú thar thréimhse ama.  Is féidir é a dhíriú ar dhuine aonair nó ar ghrúpa.  Agus ciapadh á shainiú agus á shainaithint, is é éifeacht an iompair atá ábhartha agus ní an intinn a bhí i gceist leis.  Is é tionchar an iompair ar an duine lena mbaineann a chinneann cé acu ar tharla nó nár tharla ciapadh. 
D’fhéadfadh briathra béil, gothaí nó táirgeadh, taispeáint nó scaipeadh focal scríofa, pictiúr nó ábhair eile a bheith i gceist le hiompar den sórt sin, i gcás nach bhfáiltíonn an fostaí roimh an ngníomh nó roimh an iompar agus má mheastar é a bheith maslach, náireach nó imeaglach.  I measc samplaí de chiapadh tá:
Ciapadh ó Bhéal
· jócanna, tuairimí, magadh nó amhráin
Ciapadh i Scríbhinn
· facsanna, teachtaireachtaí téacs, ríomhphoist nó fógraí
Ciapadh Neamhbhriathartha/Amhairc
· duine a bhrú, sonc a thabhairt dó nó ionsaí de chineál ar bith;
· gothaí, staidiúir nó iompar coirp bagrach; 
· fístaispeántais amhail póstaeir, samhaltáin nó suaitheantais; 
· aonrú nó eisiamh ó ghníomhaíochtaí sóisialta san ionad oibre;
· brú a chur ar fhostaí iad féin a iompar ar bhealach a cheapann siad atá míchuí, e.g. iarraidh orthu gléasadh ar bhealach nach bhfuil oiriúnach do chúlra eitneach nó reiligiúnach duine.
3.3
Ciapadh Gnéasach
Toirmeasctar ciapadh gnéasach leis na hAchtanna um Chomhionannas Fostaíochta, 1998 - 2015.  Sainmhínítear ciapadh gnéasach mar iompar de chineál gnéasach a bhfuil de chuspóir nó d’éifeacht aige dínit duine a shárú agus timpeallacht imeaglach, naimhdeach, táireach, náireach nó maslach a chruthú.  
D’fhéadfadh iompar den sórt sin a bheith i bhfoirm iompar briathartha, neamhbhriathartha nó fisiceach de chineál gnéasach, nach bhfuil ag teastáil.  D’fhéadfadh go n-áireofaí leis sin gníomhartha dlúthchaidrimh fhisicigh, aon iarraidh i gcomhair fabhar gnéis, nó aon ghníomh nó iompar eile lena n-áirítear briathra béil, gothaí nó táirgeadh, taispeáint nó scaipeadh focal scríofa, pictiúr nó ábhair eile nach bhfáiltíonn an duine rompu agus a mheastar iad a bheith maslach go gnéasach, náireach nó imeaglach.
Cineálacha Ciaptha Ghnéasaigh
Is iomaí cineál iompair a fhéadfaidh bheith ina chiapadh gnéasach agus féadfaidh aon eachtra amháin bheith ina chiapadh gnéasach.  Seo a leanas liosta de chineálacha ciaptha ghnéasaigh féideartha, nach liosta uileghabhálach é:
Ciapadh ó Bhéal
· cuirí chun gnéis, tairiscintí gnéis nó brú chun dul i mbun  gníomhaíochta gnéasaí, nach bhfáiltítear rompu;
· brú maidir le teagmháil shóisialta nach bhfáiltítear roimhe;
· jócanna, ráitis nó leath-thagairtí a dhéanann claontagairt don ghnéas.
Ciapadh Fisiceach
· teagmháil fhisiceach nach bhfáiltítear roimpi, amhail crúbáil, liomóg a bhaint as duine, bosóg a bualadh ar dhuine, lámh a leagan ar dhuine gan ghá nó teagmháil le corp duine;
· nochtadh mígheanasach;
· muirniú nó pógadh nach bhfáiltítear roimhe;
· ionsaí gnéasach nó éigniú.
Ciapadh Neamhbhriathartha/Amhairc
· pictiúir agus féilirí, rudaí, ábhair scríofa, ríomhphoist, teachtaireachtaí téacs nó facsanna a dhéanann claontagairt don ghnéas a thaispeáint;
· féachaint go drúisiúil ar dhuine, gothaí maslacha, feadaíl.
3.4
Bulaíocht
Tá cosc ar gach cineál bulaíochta.  Is éard is bulaíocht san ionad oibre ann iompar míchuí a dhéantar arís agus arís eile, go díreach nó go hindíreach, bíodh sin ó bhéal, go fisiceach nó ar bhealach eile, arna dhéanamh ag duine amháin nó níos mó i gcoinne duine eile nó daoine eile, ag an ionad oibre agus/nó le linn na fostaíochta, a d’fhéadfaí a mheas go réasúnach mar iompar a bhaineann an bonn de cheart duine chun dínite ag an obair.  D’fhéadfadh aon eachtra amháin den iompar a dtugtar cur síos air sa sainmhíniú sin cur isteach ar dhínit san ionad oibre ach, mar eachtra aonuaire, ní mheastar gur bulaíocht é.  
Foirmeacha Bulaíochta
Tarlaíonn bulaíocht ar go leor bealaí agus nochtar í trí mhodhanna soiléire díreacha chomh maith le trí fhoirmeacha nach bhfuil chomh díreach sin agus atá caolchúiseach.  Féadfaidh bulaíocht tarlú ar fud an struchtúir eagraíochta agus bhainistíochta.  Féadtar í a dhéanamh laistigh de phiarghrúpaí (baill foirne den ghrád céanna), ag an mbainistíocht ar bhaill foirne agus ag baill foirne ar an mbainistíocht.  Is féidir bulaíocht a chatagóiriú i bhfoirmeacha éagsúla lena n-áirítear iompar a d’fhéadfadh iad seo a leanas a dhéanamh:
· Náiriú: Cosc a chur ar chomhghleacaí ó bheith ag labhairt trí úsáid a bhaint as teanga ionsaitheach agus/nó graosta, bheith fonóideach nó magadh, lena n-áirítear pleidhcíocht nó bualadh bobanna, agus a gcuid iarrachtaí a cháineadh go minic os comhair daoine eile;
· Imeaglú: mí-úsáid fhisiciúil nó bagairtí mí-úsáide, ionsaí oscailte, bagairtí, stánadh ar dhuine, nó ábhar mí-úsáideach nó gáirsiúil a bhéicíl ar dhuine;
· Mí-úsáid bhriathartha: cáineadh leanúnach gan údar;
· Íospairt: mí-ionramháil ar cháil comhghleacaí trí ráfla, cúlchaint, magadh, agus/nó claontagairt;
· Eisiamh agus aonrú: eisiamh sóisialta agus aonrú;
· Cur isteach: trí chrá, spiaireacht nó stalcaireacht;
· Mí-ionramháil ar nádúr na hoibre trí fhaisnéis a choinneáil siar, tascanna gan brí a shannadh, tascanna míréasúnta nó dualgais mhíréasúnta a shannadh arís agus arís eile ar léir gur neamhfhabhrach do dhuine faoi leith iad, spriocdhátaí nó tascanna dodhéanta a shannadh arís agus arís eile, nó creidmheas a ghlacadh go rialta as obair duine éigin eile, ach gan an milleán a ghlacadh riamh nuair a théann rudaí mícheart;
· An bonn a bhaint d'údarás duine.
3.5
Easpa Measa
Cuireann an BOO cosc ar easpa measa.  Is féidir é a léiriú trí thuairimí díreacha, searbhas, ráitis suaracha, jócanna míchuí nó spochadh as comhghleacaí.  D’fhéadfadh sé tarlú i gcás go ndéantar neamhaird nó dearmad ar chomhghleacaithe, go seachnaítear iad nó go ndiúltaítear iad gan chúis mhaith agus ar bhealach ar dóigh dó a bheith goilliúnach nó dímheasúil.  D’fhéadfadh daoine eile ceapadh gur ghreannmhar iad jócanna nó tráchtanna a dhírítear ar chomhghleacaí, nó a dhéanann tagairt do chomhghleacaí, ach d’fhéadfadh siad a bheith míthaitneamhach, míchompordach nó goilliúnach don chomhghleacaí sin.  Ba cheart meas a léiriú ar gach comhghleacaí.  Gnóthaítear meas freisin.  Má léiríonn duine meas ar dhaoine eile agus má thugann sé urraim dá ndínit phearsanta, beidh meas ag na daoine eile sin air freisin. 
3.6
Intinn
Is í an éifeacht a bhí ag an gcaoi ar caitheadh leis an duine a ndearnadh ciapadh nó bulaíocht air, agus ní intinn an duine a líomhnaítear a chaith leis ar an gcaoi sin, a chuirfear san áireamh agus cinneadh á dhéanamh cibé acu an ciapadh, ciapadh gnéasach nó bulaíocht a bhí i gceist. 
4.
ÉIFEACHTAÍ AN CHIAPTHA, AN CHIAPTHA GHNÉASAIGH AGUS NA BULAÍOCHTA
Íocann fostaithe agus fostóirí araon go daor as ciapadh, ciapadh gnéasach agus bulaíocht.  Féadfaidh eagla, strus agus imní a bheith ar fhostaithe, rud a fhéadfaidh brú mór a chur ar a saol pearsanta agus teaghlaigh.  Ní bhíonn daoine atá ag obair i dtimpeallacht ina bhfuil eagla agus olc ag feidhmiú de réir a gcumais.  Ní lagmhisneach amháin a bhíonn mar thoradh air sin ach méadú ar neamhláithreacht, síorathrú fórsa saothair, laghdú ar tháirgiúlacht agus éifeachtúlacht, agus foirne atá deighilte.  
5.
FREAGRACHT NA BAINISTÍOCHTA AGUS NA mBALL FOIRNE
Tá dualgas agus freagracht ar gach duine, cibé acu an fostaithe go díreach ag BOOÁCDL iad nó ar conradh linn atá siad, seasamh le prionsabail na cairte seo.  Cé go bhfuil freagracht ar gach fostaí a chinntiú go gcuirtear cosc ar chiapadh, ar chiapadh gnéasach agus ar bhulaíocht, tá freagracht shonrach ar Bhainisteoirí, ar Chinn Rannóige/Bainisteoirí Líne agus ar Ionadaithe/Oifigigh na gCeardchumann forálacha na Cairte seo a chur chun cinn.   
6.
CEARTA NA bPÁIRTITHE
Tugtar ráthaíocht leis an gcairt seo go ndéileálfar go stuama le gach gearán agus go leanfar nósanna imeachta reatha BOO atá comhaontaithe go náisiúnta chun déileáil le gearáin maidir le Bulaíocht nó Ciapadh/Ciapadh Gnéasach.  
Tá cead ag duine gearán a dhéanamh.  Ní dhéanfar íospairt air/uirthi mar gheall ar ghearán a dhéanamh.  Mar sin féin, má chinntear go bhfuil gearán bréagach nó mailíseach, déanfar gníomh araíonachta de réir mar is cuí, dífhostú san áireamh. 
Caithfear go hómósach le gach páirtí atá i gceist, agus féadfaidh ceachtar páirtí nó an dá pháirtí leas a bhaint as comhairleoireacht ag aon chéim den nós imeachta.  Tá an té a líomhnaítear a rinne an ciapadh i dteideal ionadaíochta, éisteacht chothrom agus neamhchlaonta agus an ceart chun agóid a dhéanamh i gcoinne maíomh go ndearna sé/sí ciapadh.  Bíonn líomhain go ndearnadh ciapadh ina líomhain go dtí go bhfaightear, tar éis imscrúdú, gur ciapadh é. 
I gcás go bhfaightear go ndearna fostaí ciapadh, beidh sé/sí faoi réir an nós imeachta araíonachta agus gnímh araíonachta, de réir mar is cuí, dífhostú san áireamh. 
Cosaint i gcoinne frithbhirt
Is sárú tromchúiseach ar an gcairt seo é frithbheart agus ba cheart é a thuairisciú láithreach.  Aon bhall foirne a fhaightear amach go ndearna sé frithbheart in aghaidh duine éigin eile as gearán a dhéanamh nó cabhrú le himscrúdú, beidh an ball foirne sin faoi réir gnímh araíonachta. 

